
 

 

Barbanza gaña relevancia no mapa galego da loita 
antimachista 

 
Case unha decena de organizacións feministas da comarca formarán parte da 
Coordinadora Local da Marcha Mundial das Mulleres 
 
Barbanza gaña peso no mapa feminista galego coa creación da Coordinadora Local da 
Marcha Mundial das Mulleres de Barbanza. As asociacións Mulleres en Acción, 
Mulleres en Loita, As Malas Herbas, As Púrpuras, Galiza Nova Barbanza, Asemblea 
Intercomarcal de Mulleres do BNG da Barbanza e de Muros-Noia e a Secretaría das 
Mulleres da CIG As Rías anunciaron este xoves a creación da Coordinadora Local da 
Marcha Mundial das Mulleres na comarca. Nun acto realizado no Ateneo Valle-Inclán, 
representantes de todas as organizacións involucradas convidaron á veciñanza a 
unirse á loita polos dereitos das mulleres.  
 
O obxectivo desta Coordinadora Local, apunta Iria Casais, unha das portavoces do 
colectivo, “é ofrecer unha perspectiva local e cercana dunha problemática global 
xuntando nun só espazo organizacións feministas cunha grande implantación na 
comarca”. Deste xeito, a plataforma preséntase como un espazo de encontro entre 
persoas de calquera idade e contexto social que desexen erguer a voz contra a 
violencia de xénero e a desigualdade: “Buscamos levar a voz de todas as barbancesas 
aos espazos públicos, dende as prazas e as rúas, ata os centros de traballo e as 
institucións, porque sabemos que os dereitos só se conquistan loitando”, asegura 
Casais. 
 
Convocatorias a manifestacións, actos culturais e coloquios informativos serán 
algunhas das ferramentas utilizadas por este colectivo para converter a comarca nun 
referente na loita contra todas as formas de violencia de xénero. Para a portavoz, a 
Coordinadora Local da Marcha Mundial das Mulleres da Barbanza “xorde como un 
espazo de reflexión que se ergue contra o medo, o silencio e o negacionismo con 
organización, sororidade e acción colectiva”.  
 
Por último, as convocantes pecharon o acto animando ás veciñas e veciños a unirse á 
plataforma “formen xa parte doutro colectivo ou non” e a seguir as redes socias da 
coordinadora, nas que se irán anunciando as diferentes actividades.  

